
Böyük siyasətçi haqlı idi. Çünki 
dövlət tarixinin mühüm səhifələri 
məhz ağır günlərdə yazılır. Biz 
ulu öndər Heydər Əliyevin Bakıda 
törədilmiş 20 Yanvar faciəsinin ertəsi 
günü Azərbaycanın Moskvadakı Da-
imi Nümayəndəliyinə gedərək cahil 
siyasəti tənqid etməsindən və xalqa 
arxa-dayaq olmasından bugünədək 
ağır günlərdə yazılmış çoxsaylı tarixi 
səhifələrin şahidi olmuşuq. Prezi-
dent İlham Əliyevin bəşəri bəlaya 
çevrilmiş koronavirus pandemiyası 
dövründə reallaşdırdığı çoxsaylı 
layihələr də məhz həmin dəyərli 
ənənənin uğurla davam etdirilməsinin 
təsahürüdür. 

 İyunun 16-da “Microsoft” 
şirkətinin təşəbbüsü ilə Azərbaycan 
Respublikasının Prezidenti İlham 
Əliyevlə şirkətin vitse-prezidenti 
Filip Roq, Mərkəzi və Şərqi Avro-
pa bölgəsinin korporativ əlaqələr 
və hüquqi məsələlər üzrə rəhbəri 
Nanna-Luize Linde və “Microsoft” 
şirkətinin digər nümayəndələri arasın-
da keçirilən videokonfrans isə məhz 
Azərbaycan Prezidentinin bu ənənəvi 
videotəmaslara verdiyi önəmin 
beynəlxalq ictimaiyyət tərəfindən də 
yüksək qiymətləndirildiyini sübut 
edirdi. 

 Bu məqamda bir faktı xüsusilə 
vurğulamaq istərdim. Belə ki, Al-
maniyada, öz vətənində, iş yerində 
oturmuş “Microsoft” rəsmisinin Bakı 
ilə canlı təmas qurması və dünyanın 
bütün ölkələrini narahat edən məsələ 

ilə bağlı müzakirələr aparması gənc 
müstəqil dövlətimizin nailiyyəti kimi 
qiymətləndirilməlidir. Bu fikri cənab 
Filip Roq özü də dilə gətirərək demiş-
dir ki, öz vətənimdən – Almaniyadan 
Sizinlə görüşmək imkanı əldə etmək 
bizim üçün böyük fürsətdir. Amma 
“bilirsiniz ki, texnologiya və gördü-
yümüz bütün işlərdən başqa insan 
sağlamlığı və insan həyatı bizim üçün 
prioritet təşkil edir. Hər kəsin sağlam-
lığının qorunması üçün gördüyünüz 
işlərə görə Sizi və hökumətinizi təbrik 
edirik”. 

 Həmin tədbirdə qürurveri-
ci məqamlardan birini isə dövlət 
başçımız dilə gətirmişdir: “Vəziyyət 
nəzarət altındadır. Eyni zamanda, biz 
nəinki təkcə daxili məsələlərə diqqət 
yetiririk, həmçinin qlobal miqyasda 
da fəaliyyət göstəririk. Azərbaycan 
artıq 29 ölkəyə humanitar yardım 
göstərib və bu proses davam edir. Biz 
özümüzü beynəlxalq ictimaiyyətin 
etibarlı üzvü kimi nümayiş etdiririk”.

 Dövlət başçımız demişdir ki, 
hazırda biz rəqəmsal transformasiya 
üzrə hökumət strategiyası üzərində 
işləyirik. Ümidvarıq ki, bu məsələdə 
“Microsoft”la yaxşı əməkdaşlıq edə 
biləcəyik. Bu proqram növbəti 5 il üçün 
planlaşdırılır. Eyni zamanda, süni intel-
lekt üzrə strategiyanın ətraflı işlənib ha-
zırlanması ilə bağlı məsələlər də bizim 
gündəliyimizdədir. Kibertəhlükəsizlik 
hər zaman gündəlikdədir, çünki bu, 
bütün ölkələrin hazırlıqlı olması ilə 
bağlı məsələdir. İndiyədək bizdə belə 

hallar olmayıb, lakin heç kim sığor-
talanmayıb. Ona görə də bu da bizim 
gələcəyimiz üçün prioritetlər sırasında 
qalır.

 Azərbaycanın artıq sənaye inqila-
bı üzrə regional mərkəzə çevrildiyini 
yada salan Azərbaycan Prezidenti 
xatırlatmışdır ki, bizim üçün daha 
da irəliləmək və öz tərəfdaşlarımızla 
innovasiya mərkəzi üzərində çalışmaq 
təbii olardı: “Bizim əsas strategiyamız 
sizin də bildiyiniz kimi, karbohidro-
gen ehtiyatlarından asılılığı azaltmaq 
və innovasiyalar, yeni texnologiyalar 
və müasir idarəçilik əsasında dayanıq-
lı inkişafa nail olmaqdır. Buna görə 
düşünürəm ki, bu məsələ üzərində 
birgə çalışmağımız əməkdaşlığımızı 
gücləndirə bilər”.

 Yeri gəlmişkən, bu məsələlər iyu-
nun 17-də Dünya Bankının təşəbbüsü 
ilə Azərbaycan Respublikasının Pre-
zidenti İlham Əliyevlə bankın Avropa 
və Mərkəzi Asiya regionu üzrə yeni 
təyin olunan vitse-prezidenti xanım 
Anna Byerde, Cənubi Qafqaz üzrə 
regional direktoru Sebastian Moli-
neus və bankın digər nümayəndələri 
arasında keçirilmiş videokonfransda 
da gündəlikdə olmuşdur. “Biz Dünya 
Bankı ilə əməkdaşlığın səviyyəsindən 
çox məmnunuq” -- deyən Prezi-
dent əlavə etmişdir ki, Azərbaycana 
və həyata keçirdiyimiz mühüm 
layihələrə göstərdiyi davamlı dəstəyə 
görə Dünya Bankına çox minnətdarıq: 
“TANAP-a göstərdiyiniz dəstəyə 
görə xüsusi təşəkkürlər. Yəqin ki, 

bildiyiniz kimi, Cənub Qaz Dəhlizi 
layihəsinin icrası sona yaxınlaşır. 
Ümidvarıq ki, bütün tikinti işlərini 
bir neçə aya tamamlayacağıq. Əlbəttə 
ki, Dünya Bankının Cənub Qaz 
Dəhlizinin ən mühüm hissələrindən 
olan TANAP-ın icrasına verdiyi töhfə 
yüksək qiymətləndirilir. Sözsüz ki, 
bu, digər bankların da bu mühüm 
layihəni dəstəkləməsi üçün yaxşı 
siqnal oldu”.

 Xatırladaq ki, Azərbaycanın 
Dünya Bankının dəstəyi ilə real-
laşdırdığı layihələr bir çox sahələri 
əhatə edir. Ona görə də dövlət baş-
çımız vurğuladı ki, biz çox mühüm 
töhfəyə görə olduqca minnətdarıq, 
ümumilikdə layihələrə 3,5 milyard 
dollardan çox vəsait ayrılıb. Əlbəttə, 

bizim gələcək üçün daha çox pla-
nımız, ölkənin müasirləşdirilməsi, 
iqtisadiyyatımızın qeyri-enerji 
sektorunun inkişaf etdirilməsi və 
sözsüz ki, infrastruktura investisiya 
yatırılmasının davam etdirilməsi ilə 
bağlı planlarımız var. Beləliklə, mən 
əminəm ki, gələcəkdə çox müsbət 
əməkdaşlığımız olacaq.

 Təbii ki, bu zaman daha çox 
qabardılmalı məsələ özünüməşğulluq 
proqramının icrasıdır. Çünki bunu 
zaman tələb edir. Prezident vurğuladı 
ki, biz bu məsələ ilə bağlı Dünya 
Bankına müraciət etdik və müraciətə 
dərhal cavab verildi: “ Həmin 
müraciət 2019-cu ilin yanvarında 
təqdim olunmuşdu və bir ildən də 
az müddət ərzində biz artıq bütün 
hazırlıq işlərini tamamlamışıq. Mənə 
məlumat verilib ki, Dünya Bankının 
özünüməşğulluq layihəsində 
iştirakı təxminən 100 milyon ABŞ 
dolları həcmində olacaq. Buna 
görə təşəkkür edirik. Bu il biz bu 
proqramla 15 minə yaxın adamı 
əhatə etməyi planlaşdırırıq və 
əlbəttə ki, Dünya Bankı tərəfindən 
əlavə maliyyələşdirmə yüksək 
qiymətləndirilir və alqışlanır”.

 O da vurğulanmalıdır ki, 
Azərbaycanla Dünya Bankı arasın-
dakı əməkdaşlıq birmənalı olaraq 
tərəflərin hər ikisinin maraqlarını 
təmin edir. Bunu xanım Anna Byerde 
daha açıq şəkildə ifadə etmişdir: 
“Tərəfdaş kimi Dünya Bankına 
olan etimadınıza görə Sizə çox 
təşəkkür edirəm. Mən bu vəzifənin 
icrasına başladığımdan bu yolu 
davam etdirməyimizi səbirsizliklə 
gözləyirəm. Bir daha buna görə 
təşəkkür edirəm. Həmçinin mən 
Dünya Bankı adından Azərbaycanın 
Beynəlxalq İnkişaf Assosiasiyasına 
verdiyi töhfəyə görə minnətdarlığımı 
bildirmək istərdim. Bu addım çox 
yüksək qiymətləndirilir. Sizin ən 
yoxsul ölkələr üçün olan fondumuzu 
dəstəkləməyiniz bizim tərəfimizdən, 
həqiqətən də, çox yüksək 
qiymətləndirilir”.

Bu qısa yazını xanım Byerdenin 
ölkəmizin uğurları barədə dediyi 
fikirlərlə tamamlamaq istərdik: 
“Mən, həmçinin qeyd etməliyəm 
ki, Azərbaycanla bağlı məlumatları 
oxuyarkən ölkənin “Doing Business” 
hesabatında reytinqini görməkdən 
həqiqətən də məmnun olmuşam… 
Düşünürəm ki, bu, dəyişikliyin daha 
bir sübutudur. Siz qeyd etdiyiniz kimi, 
iqtisadiyyatınızın şaxələndirilməsi 
üçün “Doing Business”də iqtisa-
diyyatın inkişafı baxımından yaxşı 
göstəricidir”.

Hazırladı: 
İttifaq MİRZƏBƏYLİ, 

“Xalq qəzeti”

Azərbaycan sənaye inqilabı 
üzrə regional mərkəzə çevrilir

Bəzi ekspertlər koronavirus pandemiyası ilə mübarizəni əhatə dairəsinə və fəsadlarının ağırlığına görə 
dünya müharibələri ilə müqayisə edirlər. Ona görə də yəqin ki, bizim müqayisəmiz də yerinə düşəcək. Belə 
ki, Böyük Britaniyanın mərhum Baş naziri Uinston Çörçill ölkə üçün böyük əhəmiyyət kəsb edən, fəqət, 
reallaşdırılması çox çətin görünən bir layihənin icrasını gündəliyə gətirəndə, hökumət üzvlərindən bəziləri 
bunu mümkünsüz sayır və əsas kimi müharibəni göstərirlər. Baş nazir isə cavab verir ki, belə layihələri 
əmin-amanlıq dövründə hamı icra edə bilər. Biz isə onu ən ağır dövrdə reallaşdırmağımızla Britaniya 
dövlətinin tarixinə yeni səhifə yazacağıq. 

Azərbaycan artıq sənaye inqilabı üzrə regional 
mərkəzə çevrilir. Bu dəfə Davos İqtisadi Forumu 
zamanı cənab Borge Brende və mən Davosun Dördüncü 
Sənaye İnqilabı üzrə Regional Mərkəzinin Bakıda 
yaradılması ilə bağlı sənədi imzaladıq. Beləliklə, bu 
mərkəz nəinki təkcə Azərbaycanı, region ölkələrini də 
əhatə edəcək. Buna görə düşünürəm ki, bizim üçün 
daha da irəliləmək və sizinlə innovasiya mərkəzi 
üzərində çalışmaq təbii olardı.

Azərbaycan Respublikasının Prezidenti İlham Əliyevin 
“Microsoft” şirkətinin rəhbərləri və digər nümayəndələri ilə 

keçirilən videokonfransdakı çıxışından
16 iyun 2020-ci il

Azərbaycanın Beynəlxalq İnkişaf Assosiasiyasına 
verdiyi töhfəyə görə minnətdarlığımı bildirmək 
istərdim. Bu addım çox yüksək qiymətləndirilir. 
Sizin ən yoxsul ölkələr üçün olan fondumuzu 
dəstəkləməyiniz bizim tərəfimizdən həqiqətən də çox 
yüksək qiymətləndirilir. Düşünürəm ki, bu, bizim 
əlaqələrimizi daha irəliyə aparır. Buna görə, həqiqətən 
də, minnətdarlığımı bildirmək istərdim. 

Dünya Bankının Avropa və Mərkəzi Asiya regionu 
üzrə yeni təyin olunan vitse-prezidenti Anna Byerdenin 

videokonfransdakı çıxışından
17 iyun 2020-ci il 

“Moody`s”in hesabatında Azərbaycan 
iqtisadi dayanıqlı ölkələr sırasında yer alıb

İqtisadi İslahatların Təhlili və 
Kommunikasiya Mərkəzinin departament 
rəhbəri Nicat Hacızadə yuxarıdakı fikirlərini 
davam etdirərək, bildirib ki, maliyyə və 
makroiqtisadi çərçivəni cari dövrlər üçün 
qiymətləndirən “Moody`s” agentliyi xarici 
investorların sərmayə qərarvericiliyinə təsir 
göstərir, birbaşa və dolayı rol oynayır. 

Adı çəkilən reytinq agentliyi tərəfindən 
Azərbaycanda makroiqtisadi dayanıqlılığın 
əsas qarantı kimi ölkəmizin valyuta 
rezervləri göstərilir ki, bu da Beynəlxalq 
Valyuta Fondunun metodoloji təlimatına 
görə, Neft Fondu və Mərkəzi Bankda 
yığılan ehtiyatlardır. Makroiqtisadi şoklar 
çərçivəsində toplanan və idarəolunan 
ehtiyatlar isə enerji qiymətlərinin enməsi 
fonunda məzənnə və fiskal siyasətin 
dayanıqlılığının və sabitliyinin qorunması 
üçün yeganə zəmindir.  Bundan əlavə, 
neft-qaz gəlirləri hesabına formalaşan 
ehtiyatların dövlət borcunu üstələməsi və 
ödənməli borcların bağlanması, habelə 
büdcə defisitini kompensasiya etmə kimi 
rahatlıq, əminlik və inam formalaşdırması 
makroiqtisadi dayanıqlılıq üçün əlavə 
zəmanət rolunu oynayır.

Ekspertin sözlərinə görə, COVID-19 
pandemiyasının birbaşa təsirləri nəticəsində 
dünya iqtisadiyyatında böyümə templərinin 
dayanması və ressesiyanın davam etməsi 
də iqtisadi canlandırmanı ləngidir. Dünya 
iqtisadiyyatında mənfi 5-10 faiz arasında 
qiymətləndirilən kiçilmə Azərbaycanın 
iqtisadiyyatına öz təsirlərini göstərməkdə 
davam edir. Bu ilin yanvar-may aylarında 
ÜDM istehsalı (27 milyard 480 milyon 
manat) 2019-cu ilin eyni dövrü ilə 
müqayisədə 1,7 faiz azalıb. Məhsul 
buraxılışında azalma templərinə təsir 
göstərən istehlakın düşməsi  daxili və xarici 
investisiyaların azalması və dayanması 
ilə bərabər xalis ixracın da azalmasıdır. 
Eyni zamanda, qeyd edilməlidir ki, 
ixracın azalması yalnız qlobal ticarətin 
diversifikasiyadan konsetrasiyaya doğru 
yönəlməsinə görə deyil, həmçinin 

makroiqtisadi sabitliyin qorunması ilə xarici 
ticarət tərəfdaşlarımızla əməliyyatlarda 
qiymət rəqabətinin zəifləməsidir. Başqa 
sözlə,  yerli və milli məhsullarımızın əsas 
xarici ticarət bazarında real bahalaşması, 
idxal əmtəələrinin isə ölkəmizdə real 
ucuzlaşması kimi vurğulana bilər. Təsadüfi 
deyil ki, Prezident İlham Əliyevlə Dünya 
Bankının yeni vitse-prezidenti və digər 
nümayəndələri arasında videokonfransda 
bu məsələlərə toxunulub. Xüsusilə, may 
ayında xarici ticarət balansında (neft 
ixracının iqtisadi azalmasının  birbaşa təsiri 
nəticəsində) müşahidə olunan mənfi saldo 
da azalmanı şərtləndirən əsas amillərdən 
biridir.

Buna baxmayaraq, mövcud təhdidlər və 
çağırışlar şəraitində “Moody`s” beynəlxalq 
reytinq agentliyinin dövlət rezervlərinin 
iqtisadi sabitliyin qarantı kimi vurğulaması, 
mövcud kiçilmələr fonunda risk zonasından 
ortamüddətli dövrdə uzaqda qalmamız 
kimi şərh edilə bilər. “Moody`s”un cari 
əməliyyatlar hesabının ÜDM-ə nisbəti 4,6 
faiz azalması ilə bağlı açıqlaması da birbaşa 
enerji bazarındakı enişlərlə əlaqədardır. 

COVID-19 pandemiyası ilə əlaqədar 
enerji qiymətlərinin, o cümlədən, qeyri-
neft sahəsində əmtəə və xidmət ixracının 
azalması pandemiya davam etdiyi müddətdə 
aşağı rəqəmlərdə qalmasını şərtləndirəcək. 
Nəzərə alsaq ki, cari əməliyyatlar 
balansındakı profisit azalma birbaşa 
neft-qaz qiymətləri ilə əlaqədardır, bu 
baxımdan post-pandemiya dövründə qeyri-
neft sənayesinin daha da böyüməsi üçün 
investisiya və biznes mühitinin də Prezident 
İlham Əliyevin rəhbərliyi ilə iqtisadi və 
hüquqi islahatlar daha da dərinləşəcək. 
Xüsusilə vurğulamaq yerinə düşər ki, Dünya 
Bankı ilə həyata keçirilən videokonfransda 
dövlət investisiya yönümlü modellərdən 
özəl investisiya yönümlü modelə keçidlə 
bağlı təklif irəli sürüldü. 2019-cu ilin 
sonuncu müşavirəsində dövlət başçısı da 
hökumət qarşısında özəl investisiyayönümlü 
modelə keçid ilə əlaqədar tapşırıq qoydu. 

Bundan əlavə, mövcud iqtisadi təhdidlər 
şəraitində zamanında qəbul edilən, neft 
gəlirlərindən daxil olan xarici valyutaların 
rezerv şəklində toplanması və risksiz 
idarəedilməsi dövlət tərəfindən aparılan 
siyasətin nəticəsidir.

İqtisadi İslahatların Təhlili və 
Kommunikasiya Mərkəzinin departament 
rəhbərinin sözlərinə görə, “Moody`s” 
beynəlxalq reytinq agentliyi tərəfindən 
2021-ci ildə bu ölkələr arasında yalnız 
Azərbaycanın dövlət büdcəsində profisit 
yaranması ilə bağlı proqnozunu müsbət 
xəbər hesab etmək olar. 2020-ci ildə 
xüsusilə neft hasilatçıları və ixracatçıları 
ölkələrinin büdcələrinə yenidən baxılmanın 
həyata keçirilməsi (xüsusilə, fiskal stimul 
paketləri, pandemiya nəticəsində neft-
qazın satışın əldə olunan gəlirlərin və 
transfertlərin azalması, həmçinin zəifləyən 
aktivlik nəticəsində vergi tətilləri və 
yığımın azalması) və optimallaşdırılması 
həyata keçirilir. Bu baxımdan mövcud 
dövrdə kəsrlərin olması gözlənilən proqnoz 
kimi qiymətləndirilir. Buna baxmayaraq, 
agentlik 2021-ci il üçün neft hasilatçıları 
və ixracatçıları ölkələri arasında müsbət 
profisit proqnozunu yalnız Azərbaycanla 
bağlı təqdim edib. Bunun təməlində 
fiskal idarəetmə və inzibatçılığın, dövlət 
büdcəsi xərclərinin idarə olunmasındakı 
yeni yanaşmaların həyata keçirilməsinə 
inam, etibar və etimaddır. Həmçinin qeyd 
etmək yerinə düşər ki, vergi və gömrük 
adminstrasiyasında aparılan şəffaflıq, 
səmərəlilik və düzgün idarəetmə siyasəti 
nəticəsində ilk 5 ayın büdcə prosfisiti 1,1 
milyard manat olub. Xüsusilə, ortamüddətli 
xərclər çərçivəsinin hazırlanması və 
nəticəəsaslı büdcəyə keçid istiqamətində 
aparılan siyasətə və siyasi iradəyə 
beynəlxalq agentlik tərəfindən inam və 
etibar formalaşıb.

V.BAYRAMOV, 
“Xalq qəzeti”

“Moody`s” beynəlxalq reytinq 
agentliyinin son hesabatında 
Azərbaycanda iqtisadi dayanıqlılıqla 
bağlı təhlilləri müsbətdir. COVID-19 
pandemiyasının əhatə dairəsinin 
genişlənməsinə, bununla bağlı neft və təbii 
qazın dünya bazar qiymətlərində son 3 ay 
ərzində nəzərə çarpan mərhələli enişlər 
baş verdiyinə baxmayaraq, bu çərçivədə 
reytinq agentliyinin ölkəmizin xarici 
şoklara davamlılığının hazırkı dövrdə 
təminatlı qiymətləndirməsi müsbət amildir.

Ə.Arslan vurğulayıb ki, Bakı ilə Ankara 
arasında mühüm nəqliyyat dəhlizi sayılan BTQ 
pandemiyanın iki qardaş ölkənin iqtisadiyya-
tına mümkün neqativ təsirlərinin azaldılması 
üçün münbit şərait yaratmışdır. Belə ki, bu 
ilin martından başlayaraq, BTQ vasitəsilə 
1692 vaqonla 138 min ton əmtəə daşınmşdır. 
Türkiyəyə 78 min yük çatdırılmış, 61 min ton 
məhsul isə ölkədən ixrac edilmişdir. Sabiq 
nazir sonra xatırladıb ki, BTQ hazırda Böyük 
İpək Yolunun polad magistrallar üzərində ən 
səmərəli fəaliyyət göstərən seqmentlərindən 
biridir.   

Qeyd etmək lazımdır ki, pandemiya 
dəmiryol xətti vasitəsilə yükdaşımaların 
əhəmiyyətini yüksəltmişdir. Türkiyə hökuməti 
yeni koronavirus infeksiyasının yayılmağa 
başlandığı ilk gündən xarici ölkələrlə təmassız 
ticarət əlaqələrinə üstünlük verir. Bu baxım-
dan, dəmiryol nəqliyyatı aşkar üstünlüklərə 
malikdir.   

Türkiyə son aylar ərzində BTQ vasitəsilə 
daha çox kənd təsərrüfatı məhsulları ixrac 

etmişdir. Qardaş ölkəyə isə MDB ölkələrindən 
əsasən taxıl məhsulları, eləcə də elektronika 
və kimya sənayesi malları gətirilib.  Bundan 
başqa, Rusiya Türkiyəyə sözügedən marşrutla 
min tonlarla dəmir, kömür və meşə materialları 
və s. göndərmişdir.  

Ə.Arslan, həmçinin qeyd edib ki, istismara 
veriləndən bu vaxta qədər BTQ vasitəsilə, 
bütövlükdə 582 min ton əmtəə daşınıb. O, 
ümid etdiyini bildirib ki, yaxın gələcəkdə 
yükdaşımaların həcmi daha da artacaq. Çünki, 
bu uğurlu  layihə region ölkələrinin iqtisadi 
maraqlarına tamamilə cavab verir. 

Yeri gəlmişkən, ötən həftə sonu Anka-
rada ingilis dilində nəşr olunan “The Daily 
Newspasper” qəzetinin müxbiri Türkiyənin 
Nəqliyyat və İnfrastruktur naziri Adil Karais-
mayıloğlundan pandemiya  şəraitində BTQ-nin 
rolu barədə fikir və düşüncələrini bildirməsini 
xahiş etmişdir. 

Nazir bildirmişdir ki, son aylar BTQ-
yə tələbat çox artmışdır. Belə ki, dünyanı 
çənginə alan pandemiya şəraitində regionda 

ölkələrarası dəmiryol bağlantısı ən müxtəlif 
yüklərin tez və etibarlı şəkildə daşınmasına 
əlverişli şərait  yaradır.  Adil Karaismayıloğlu 
sonra vurğulayıb ki, başçılıq etdiyi nazirlik 
BTQ vasitəsilə yüklərin daşınması intensivli-
yini artırmaq üçün Türkiyənin Gürcüstan ilə 
sərhədindəki dəmiryol stansiyasında lazımi 
rekonstruksiya işləri aparmışdır. Bunun 
nəticəsində BTQ-nin yükdaşıma imkanları 
daha da artırılmışdır. 

Milli Məclisin deputatı Tahir Rzayev 
fəxrlə dedi ki, Bakı-Tbilisi-Qars dəmir yolu ol-
duqca böyük əhəmiyyət kəsb edir və ölkəmizi 
regionun nəqliyyat mərkəzinə çevirir. Reallıq 
budur ki, Azərbaycan Prezidenti möhtərəm 
İlham Əliyevin dəfələrlə vurğuladığı kimi, 
Bakı-Tbilisi-Qars Avrasiyanın nəqliyyat 
xəritəsini təzələyib və Azərbaycan bu sahəyə 
öz töhfəsini verib.

 

Məsaim ABDULLAYEV,   
“Xalq qəzeti” 

“BTQ pandemiya dönəmində 
iqtisadiyyata töhfə vermişdir”

“Bakı-Tbilisi-Qars (BTQ) dəmiryol 
bağlantısı COVID-19 yeni koronavirus 
pandemiyası dönəmində Türkiyənin xarici 
ölkələrlə əmtəə dövriyyəsinin qorunub-
saxlanılmasına nəzərəçarpan dərəcədə 
töhfə vermişdir”. Bu sözləri Türkiyənin 
sabiq Nəqliyyat, Gəmiçilik və Rabitə naziri 
Əhməd Arslan “Anadolu” agentliyinin 
müxbirinə müsahibəsində demişdir.

Lənkəranda əsaslı təmir və 
tikinti işləri davam edir

Koronavirus pandemiyasının çətinliklər yaratdığı hazırkı 
dövrdə respublikamızın hər yerində olduğu kimi, Lənkəranda 
da sosial-iqtisadi sahə inkişaf etdirilir.    

İstismar müddəti ərzində heç 
vaxt əsaslı təmir olunmadığından 
bəzi çoxmənzilli yaşayış binala-
rı   qəzalı vəziyyətə düşmüş, dam 
örtükləri isə tamamilə sıradan 
çıxmışdı. Sakinlər icra başçısının 
səyyar qəbul-görüşlərində, fərdi 
və ya kollektiv müraciətlərində 
bu barədə məsələ qaldırmış və 
kömək olunmasını xahiş etmişdilər. 
Problemin ciddiliyi nəzərə alına-
raq, aidiyyəti dövlət orqanlarına 
müraciət edilmiş, nəticədə ölkə 
Prezidentinin müvafiq sərəncamları 
ilə bu işlər üçün vəsait ayrılmışdır. 
Nəticədə qəzalı vəziyyətdə olan 
bir çoxmənzilli binanın sakinləri 
üçün yeni bina tikilmiş, 360 binada 
isə dam örtükləri  dəyişdirilmişdir. 
Daha 15 çoxmənzilli binada 
bərkitmə-möhkəmləndirmə işləri 
görülmüş, zirzəmilər beton-

lanmış, yeni su-kanalizasiya 
xətləri çəkilmiş, dam örtükləri 
dəyişdirilmiş, pilləkən qəfəsləri və 
fasadlar təmir olunaraq yenidən 
rənglənmişdir. 

Bu günlərdə isə şəhərin 
Nizami küçəsindəki 88, 90, 
92 saylı binalarda bərkitmə və 
izolyasiya işləri başa çatdırılıb, 
kanalizasiya sistemləri yenidən 
qurulub, fasadlarda suvaqlanma 
işləri tamamlanıb, mənzillərin 
köhnə pəncərələri yeni plastik 
pəncərələrlə əvəz olunub. Hazırda 
sözügedən binaların bloklarında 
pilləkən qəfəsləri və fasadlar təmir 
olunur, rənglənmə işləri aparılır. 
Binaların giriş hissələrində isə yeni 
dəmir qapılar qoyulacaq.  

Görülən işlərlə yerindəcə 
tanış olan icra başçısı Taleh 
Qaraşov orada sakinlərlə təmas 

məsafəsində görüş keçirib. Şəhər 
rəhbəri görülən bütün işlərin 
Prezident İlham Əliyevin həyata 
keçirdiyi davamlı sosial siyasətin 
bəhrəsi olduğunu diqqətə çatdırıb. 
Sakinlər göstərilən diqqətə, eyni 
zamanda koronavirus pandemiyası 
günlərində karantin şəraitində 
evdə qalan,  qayğı uman şəxslərə, 
imtiyazlı ailələrə verilən maddi və 
mənəvi dəstəyə görə dövlət başçısı 
İlham Əliyevə və Birinci vitse-pre-
zident Mehriban xanım Əliyevaya 
minnətdarlıqlarını ifadə ediblər.  

Lənkəranda icra olunan 
yeni layihələrdən biri də müasir 
qənnadı fabrikinin tikintisidir. 

Özəl şirkətlərdən biri  tərəfindən 
“General Fikrət Məmmədov” 
küçəsində tikilən fabrikin layihə 
dəyəri 4 milyon manatdır. Artıq 
4 mərtəbəli binanın inşası sona 
yetib. Burada  Braziliya, Türkiyə 
və Rusiya istehsalı olan ən müasir 
avadanlıqlar quraşdırılır. Fabrikin 
illik istehsal gücü 1500-1800 ton 
olacaq, 120 nəfər qənnadı ustası və 
texniki işçi yüksək maaşlı daimi 
işlə təmin olunacaq. Artıq fabrikin 
qarşısındakı ərazidə abadlıq və 
yaşıllaşdırma işləri görülür. 

Əli NƏCƏFXANLI,  
“Xalq qəzeti”


